ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԸՆԴԵՐՔԻ ՄԱՍԻՆ ՕՐԵՆՍԳՐՔՈՒՄ ԼՐԱՑՈՒՄ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՕՐԵՆՔԻ ՆԱԽԱԳԾԻ

1․ Անհրաժեշտությունը – Օրենքի նախագծի ընդունման անհրաժեշտությունը պայմանավորված է ընդերքօգտագործման ոլորտում անբարեխիղճ շահառուների վերադարձը կանխելու և պատասխանատու ընդերքօգտագործման իրական մեխանիզմներ ներդնելու հրատապությամբ: Գործող օրենսդրությամբ ընդերքօգտագործման իրավունքի դադարեցումը որպես մերժման հիմք (Օրենսգրքի 33․1-րդ հոդվածի 1-ին մասի 5-րդ կետ, 40-րդ հոդվածի 7-րդ մասի 7-րդ կետ և 51-րդ հոդվածի 11-րդ մասի 5-րդ կետ) նախատեսվում է միայն այն դեպքում, երբ խախտումը կապված է բացառապես տվյալ իրավաբանական անձի հետ, սակայն բացակայում է կարգավորում, որը կկանխի պատասխանատու իրական շահառուների կամ նրանց վերահսկողությամբ գործող փոխկապակցված անձանց կողմից նոր իրավաբանական անձի միջոցով ընդերքօգտագործման իրավունքի կրկին ձեռքբերումը: Այս իրավական բացը հնարավորություն է ստեղծում անբարեխիղճ տնտեսվարողների համար՝ փաստացի շարունակելու նույն գործունեությունը՝ վտանգելով շրջակա միջավայրի ու տեխնիկական անվտանգության պահանջների պահպանումը, խաթարելով արդար մրցակցային դաշտը և նվազեցնելով հանրային վստահությունը ոլորտի կառավարման նկատմամբ: Ուստի, առաջարկվող կարգավորումները անհրաժեշտ և համաչափ միջոցներ են՝ ուղղված անբարեխիղճ շահառուների ոլորտ վերադառնալու հնարավորության բացառմանը և հանրային ռեսուրսների անվտանգ կառավարմանը:
2. Ընթացիկ իրավիճակը և խնդիրները - Ներկայումս ՀՀ ընդերքի մասին օրենսգիրքը չի սահմանափակում այն իրական շահառուների կամ ղեկավար անձանց մուտքը ոլորտ, որոնց գործողությունների կամ անգործության հետևանքով նախկինում դադարեցվել է ընդերքօգտագործման իրավունքը ՀՀ ընդերքի մասին օրենսգրքով սահմանված համապատասխան հիմքերով: Սա հանգեցնում է մի իրավիճակի, երբ պատասխանատվությունից խուսափելու նպատակով ստեղծվում են նոր իրավաբանական անձինք կամ ներգրավվում են փոխկապակցված սուբյեկտներ, որոնք կրկին ձեռք են բերում ընդերքի օգտագործման թույլտվություններ՝ չնայած նախկինում թույլ տրված պարտավորությունների չկատարմանը: Խնդիրն այն է, որ պատասխանատվության միջոցը ներկայումս տարածվում է միայն իրավաբանական անձի «անվան» վրա, այլ ոչ թե այն իրական որոշում կայացնողների, ովքեր ուղղակիորեն պատասխանատու են եղել խախտումների առաջացման համար, ինչը թույլ է տալիս կրկնել նույնանման իրավախախտումները տարբեր ընկերությունների միջոցով:
3․ Կարգավորման նպատակը և բնույթը – Նախագծի նպատակն է սահմանել 10-ամյա արգելք նոր ընդերքօգտագործման իրավունք ձեռք բերելու համար այն սուբյեկտների համար, որոնց գործողությունների կամ անգործության արդյունքում դադարեցվել է նախկին իրավունքը, ընդ որում՝ պատասխանատվության շրջանակը տարածվում է ոչ միայն իրավաբանական անձի, այլև նրա իրական շահառուների և փոխկապակցված անձանց վրա: Կարգավորման բնույթը ենթադրում է փոխկապակցվածության բացահայտման խիստ մեխանիզմ՝ հիմնված «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքի 3-րդ հոդվածի 1-ին մասի 25-րդ և 26-րդ կետերի վրա։ 
Միաժամանակ, ընդերքօգտագործման իրավունքի ձեռքբերումից հետո սահմանափակման ենթակա անձանց մասնակցությունը բացահայտելու և նման դեպքերում համապատասխան վերահսկողական միջոցներ կիրառելու նպատակով փոփոխություններ են նախատեսվում Օրենսգրքի 46-րդ հոդվածի 2-րդ մասի 2.2-րդ կետում և 59-րդ հոդվածի 3-րդ մասի 18.2-րդ կետում։ Մասնավորապես, առաջարկվում է նշված դրույթներից հանել «մետաղական» բառը, ինչի արդյունքում իրական շահառուների վերաբերյալ քաղվածքների ներկայացման և դրանց հիման վրա վերահսկողության մեխանիզմը կտարածվի ոչ միայն մետաղական օգտակար հանածոների, այլև ընդերքօգտագործման այլ իրավունքների նկատմամբ։
Արդյունքում, եթե ներկայացված քաղվածքի ուսումնասիրությամբ բացահայտվի սույն նախագծով սահմանված սահմանափակման ենթակա անձի մասնակցություն, լիազոր մարմինը նախ կներկայացնի գրավոր զգուշացում, իսկ սահմանված ժամկետում խախտումը չվերացնելու դեպքում կկիրառվեն Օրենսգրքով նախատեսված կասեցման և դադարեցման միջոցները։
4․Նախագծի մշակման գործընթացում ներգրավված ինստիտուտները և անձինք – Սույն նախագիծը մշակվել է ՀՀ տարածքային կառավարման և ենթակառուցվածքների նախարարության կողմից: 
5․ Ակնկալվող արդյունքը –  Օրենքի նախագծի ընդունմամբ ակնկալվում է նվազեցնել անբարեխիղճ ընդերքօգտագործողների կողմից նոր իրավաբանական անձանց կամ փոխկապակցված սուբյեկտների միջոցով ոլորտ կրկին մուտք գործելու հնարավորությունները։ Կարգավորման արդյունքում կբարձրանա շրջակա միջավայրի և տեխնիկական անվտանգության պահանջների կատարման մակարդակը, քանի որ շահառուները կգիտակցեն, որ կատարած խախտումը կհանգեցնի ոլորտում գործունեություն ծավալելու հնարավորության երկարաժամկետ կորստի: Վերջնարդյունքում կունենանք ավելի կայուն և վստահելի հանքարդյունաբերության ոլորտ, որտեղ պատասխանատվության պահպանումը և օրինապահ վարքագիծը կդառնան գործունեության պարտադիր նախապայման:
6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները – Ներկայացված նախագծի ընդունման դեպքում պետական բյուջեում ծախսերի և եկամուտների ավելացում կամ նվազում չի նախատեսվում:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Ներկայացվող նախագծերի մշակումը բխում է ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված հավելվածի  «2․8 բնական ռեսուրսների կայուն կառավարում» բաժնից (Կառավարության 2021-2026թթ. Ծրագիր): 
